
Belt twelidi - Tifkiriet li ma jintesewx. 
Francis G: Frendo 

Meta wieħed jistaqsi lil xi ħadd anzjan, jew ikun xi ftit jew wisq akbar minnu fiż
żmiem, fuq kif wieħed jiftakar lil pajjizu jew il-lokalità li twieled fiha, donnu jidħol 
f'ħolma u ma jkunx irid li joħroġ minnha qabel ma jiskopri dak li għalih hu mistur. 
Iva llum nixtieq naqsam magħkom xi ftit ħsibijiet dwar kif kien Ħal Qormi jew 
din il-Belt Pinto li sawritna u għamlitna min aħna llum. Naturalment meta kont 
nitkellem ma' anzjani, meta kont għadni tifel, jiena kont nistaqsi dwar kifkienet dik 
it-triq, kifkien hawn, u kifkien hemm. Qabel ma nibda nirrakkonta dak li niftakar 
jiena, nixtieq li naqsam magħkom tagħrif dwar kifkienet Triq il-Kardinal Fabrizio 
Xiberras jew aħjar it-Triq il-Ġdida. Din it-triq, li fil-fatt baqgħet magħrufa b'dan il
laqam, ma kinitx tinfed kif inhi llum biex tmur fejn l-iskola ta' San Ġorġ. Din kienet 
tagħlaq u ma tinfidx. Biex tmur fejn l-inħawi ta' fejn hemm l-iskola llum (għax 
lanqas l-iskola ma kien hemm) kont trid tgħaddi jew minn Triq Dun Marju jew 
minn Triq il-Barrakki u tibda tiela' minn fejn il-knisja ta' Santa Marija ta' Qrejqċa. 
Dan jiena ma niftakrux- din it-triq tmur lura xi ftit taż-żmien għax kienet forsi qabel 
1-1920 - imma kienu qaluhuli nies tal-familja tiegħi. 

I?awn li ġejjin issa huma 
kollha tifkiriet ta' ·meta kont 
tifel u ta' meta bdejt nikber. 
Kien jinteressani dak kollu 
li jsir u li hu marbut ma' Ħal 
Qormi. Niftakar li l-bidu ta' 
Triq il-Kardinal Xiberras 

~~-~~~~~,~~ min-naħa tal-knisja ta' San 
Ġorġ kien dejjaq ħafna u 
kienet tgħaddi biss karozza 
żgħira għax kien hemm 
mitħna (kamra kbira fejn 

kienet iddur il-bhima biex ittella' l-ilma) li kienet toħroġ ħafna 'l barra. Din il-binja 
_ kienet proprjetà tal-familja Sammut. Din kienet twaqqgħet fis-snin ħamsinijiet 
;'.) mill-ġvern ta' dak iż-żmien u flokha llum jidhru bieb ta' garaxx u bieb ta' dar 

.1 ~ , biex forsi xi darba nabseb li jinbena fuq u jkunu jistgħu jitilgħu minnu. 

Quddiem l-iskola ta' San Ġorġ flok il-pjazza Frederic Maemple kien kollu debris, 
forsi xi fdal tal-gwerra li kienet għadha kif għaddiet. Fejn illum hemm is-sub-station 
tal-Enemalta kien hemm ukoll xi djar żgħar li llum ma għadhomx hemm. 

Meta mbagħad nitkellmu fuq il-wied, dan kien fil-veru sens tal-kelma wied kif 
naraw il-wied illum, mill-kalkara tal-ġir 'il ġewwa. Kien hemm biċċa triq asfaltata 
li taqsam il-wied minn Triq tal-Blat għal biex titla' fejn il-knisja ta' Santa Marija. U 
kien hemm wkoll pont biex meta tagħmel xi xita kbira (mhux maltempata) jgħaddu 
minn fuqu n-nies li joqogħdu fuq tal-Blat. Dan il-pont ma kienx bħal dak li kien 
għad hemm sa xi sena u nofs ilu u li issa tneħħa, imma kien aktar baxx u kellu xogħol 
tal-ħadid stil antik. Bini 'l ġewwa minn dan il-pont ma kienx hemm aktar. 

Fejn illum hemm il-pont ta' fejn hemm l-istatwa ta' San Ġorġ u San Pawl li qed 
jaqsam il-wied, kien hemm arkata bħalma hemm fil-Wied taċ-Ċawsli qabel ma 
tidħol għal Għar Ħanzir. Min-naħa ta' fejn hemm l-istatwa ta' San Ġorġ allura 
hemm kien imiss mal-arkata, u kien dejjaq ħafna biex tiġi fejn San Franġisk: kienet 
tgħaddi karozza waħda u biex jgħaddi trakk bi tbatija kbira. Din kienet twaqqgħet 
fil-bidu tas-snin sittin tas-seklu l -ieħor. 

Niftakar maltempata kbira li kienet saret bejn is-Sibt u l-Ħadd tat-tielet Ħadd ta' 
Ottubru 1957 jew 1958. Niftakar li dakinnhar fil -parroċċa kellna l-festa ta' San 
Franġisk ta' Assisi. U ta' tifel li kont, kont mort fuq l-arkata u qgħadt nara l-ilma 
għaddej qisu xmara, li għalija kienet xi ħaġa kbira. Din il-maltempata kienet għamlet 
ħafna ħsara u kienet faqgħet il-ħajt tas -sejjieħ li kien hemm flok dawk id-djar li llum 
hemm fi Triq l - Għargħar. L-ilma għadda mill-ġardina li kien hemm u reġa' faqa' ħajt 
tas - sejjieħ min-naħa l-oħra, jiġifieri għal Triq il -Mitħna. Niftakkar li l-ilma kien ġarr 
ħafna affarijiet inkluż, għadni niftakar qisu !bieraħ, ħanzir għaddej mejjet. In-naħa 
tal-Wied ta' fejn illum hemm il -piċċ tal-boċċi ta' San Ġorġ, minn fejn l-arkata sa 
fejn illum hemm ħanut u triq dejqa għal Triq tal-Blat, kienet kollha siġar taċ-ċawsli. 
Jgħidu li fl-antik nhar Lapsi kienu jdendlu l-bandli ma' dawn is-siġar. Waħda mit
taqbiliet li kienet tingħad meta kienu jkunu jitbandlu kienet din: "illum lejliet Lapsi 
u jekk iddur id-dinja kollha ma ssibx min iħobbok daqsi''. Niftakar li l-Ħadd filgħodu 
kien ikun hemm xi rġiel jilagħbu 
l-logħba tal-boċċi, mhux fuq xi 
art lixxa ta, imma kif kienu jsibu 
biex jinqdew. 

Kif inħallu l-pjazza tal-Blat, li 
kważi għadha kif kienet għajr 
għal xi bini li twaqqa' u ttella' 
ġdid, konna naqbdu Triq San 
Ġwakkin li kienet tibda bid
dej jaq minn ma' Triq Ħ'Attard 
u tibqa' sserrep u tgħaddi minn 
fe jn illum hemm il-By pass u 

tibqa' tielgħa għal fejn il-fabbrika tal-birra. Il-kumplament tal-Imrieħel kien kollu 
raba'.Minn fejn illum hemm il-bini u l-appartamenti tal-gvern fuq tal-Blat, fil-festa 
ta' San Ġorġ kien jinħaraq in-nar tal-ajru tal-festa, inkluż il-kaxxi infernali, li kont 
narahom minn fuq il-bejt tad-dar tagħna u li allura kienu aktar fil -viċin. 

Triq il-Belt Valletta kienet triq dejqa u ma kien.x hemm bini fiha għajr xi ftit in-naħa 
tal-Blat u dak tal-familja Mercieca ta' Ħarra . Iċ-ċimiterju tal-parroċċa kien ħafna 
differenti minn kif inhu llum. Kellu ħajt tas-sejjieħ għan-naħa tal-Wied u ħajt ieħor 
tas -sejjieħ għan-naħa ta' Triq il-Belt Valletta. Kien jibda minn fejn illum hemm il
Bieb prinċipali tal-parroċċa San Ġorġ sat-tarfl-ieħor. Il-Bieb jew il-grada prinċipali 
taċ- ċimiterju l-qadim kienet fejn kien hemm il-ħajt li kien jifred iċ-ċimiterju tal
parroċċa San Ġorġ M. minn dak tal-Gvern li tagħmel użu minnu l -parroċċa ta' San 
Sebastjan M. 

Triq Aniċi ma kinetx hemm jew aħjar ma kinetx teżisti għax flokha kien kollu 
raba' jew ġonna tad-djar. U allura ma kinetx tinfed la minn Triq Santa Katerina, la 
ma' Triq San Benedittu u lanqas ma' Triq il-Vitorja. Fejn illum hemmTriq l-Għaqda 
wkoll kien magħluq bi sqaq fi Triq San Rafel. Kien hemm ukoll sqaq fil-bidu ta' 
Triq Aniċi kantuniera ma' Triq il-Kbira, li biċċa żgħira minnu għadha tidher sal-lum 
b'biċċa ħnejja ta' xi arkata ta' intrata ta' remissa. Kien hemm sqaq ieħor fil-bidu ta' 
Triq Aniċi minn Triq Santa Katerina li biċċa minnu għadha l-istess u tindika li kien 
hekk. Jekk se nitkellmu wkoll fuq Triq l-Isqof Carmelo Scicluna din lanqas kienet 
tinfed kif qiegħda llum. Kien hemm il-bidu tagħha minn Triq Santa Katerina, imma 
aktar 'il ġewwa kien jagħlaq bil-ġonna 

It-Triq 23 ta' April li llum tinfed ma' Triq l-Isqof Carmelo Scicluna għandha storja 
oħra: hija magħmula minn żewġ sqaqien fi Triq Pinto, wieħed itwal mill-ieħor (u 
li għadhom jidhru) li meta nfetħet Triq l-Isqof Carmelo Scicluna ġew jinfdu - u 
semmewhom Triq it-23 ta' April. L-istess Triq Dun Ġuzepp Vella: din hi ġdida 
min-naħa ta' Triq l-Isqof Carmelo Scicluna imma l-kumplament kien sqaq fi Triq 
il-Barrakki. Kien hemm wkoll żewġ sqaqien fi Triq il-Barrakki li llum jinfdu għall
pjazza tal-iskola u li wieħed minnhom kellu arkata. Triq l-Iskola wkoll rat xi tibdil 
billi d-dar fuq in-naħa ta' wara tal-iskola li jmiss ma' Triq Pinto, kienet toħroġ 'il 
barra f'nofs it-triq u allura ġiet imwaqqgħa u hekk hemm it-triq li hemm illum. 
Jekk nidħlu iktar 'il ġewwa fi Triq l-Isqof Carmelo Scicluna u naqbżu l-iskola, 
niġu fi pjazza fit-tarf ta' Triq Dun Mario. Din ukoll, bħall-pjazza tal-iskola, kienet 
imħarbta. Ftit aktar 'il ġewwa minn fejn illum hemm Triq il-Ħammieri kienet tibda 
it-triq għall-Bonċ li twasslek gbal tal-Ħlas filwaqt li l-kumplament Ta' Farsina kien 
kollu raba'. 

Meta niġu għal Triq il-Vitorja fejn illum hemm iċ-ċentru tas-Saħħa tal-Gvern jew 
aħjar fejn hemm dak is-siġar tal-palm fin-nofs, hemm fuq in-naħa tal-lemin inti u 
tħares 'l isfel, kien kollu sejjieħ u kien jibda minn Triq Pinto. Is-sejjieħ kien ikompli 

_ .,. tiela' mbagħad minn quddiem iċ-ċentru tas-Saħħa minn fejn ftit aktar 'il fuq kienet 
:) tibda t-triq li tieħdok għas-Santwarju tal-Madonna tal-Ħlas. Meta tkun dħalt ftit 

. 'il ġewwa, kwazi fejn illum hemm il-bini Ta' Farsina, fi Triq tal-Ħlas kien 

hemm dar antika li forsi kellha storja, li twaqqgħet meta tela' dak il-bini kollu; din 
kienet razzett għand il-familja Ta' Beneditt. Għalkemm tal-Ħlas għadu bil-karattru 
tipiku rurali imma dak iż-żmien kien donnu isbaħ - forsi għax konna mmorru aktar 
bil-mixi milli bil-karrozza, u t-triq kienet tgħaddi minn fejn illum hemm ta' Farsina 
u allura konna ndumu sejrin aktar. Niftiehmu, tal-Ħlas xorta għadu sabili u kompla 
sbieħ permezz tar-restawr li sar fuq il-knisja u t-tisbieħ tal-pjazza. 

It-tibdil li rajna jseħħ f'diversi toroq mal-mixja tas-snin, mess ukoll lil Triq Santa 
Katerina, in-naħa ta' fuq (Sqaq il-Wati, isem li maż-żmien safa mibdul fi Sqaq il
Voti) . Din kienet tagħlaq fejn illum taqbad ma' Triq San Dwardu u kien hemm il
ġnien tan-Niġma. Triq San Dwardu ma kinetx teżisti u allura dak il-bini kollu huwa 
ġdid. Triq il-Vitorja 'l fuq hija l-istess storja: it-triq kienet dik li hemm il-lum, imma 
bi ftit djar. Maż-żmien beda tiela' dak il-bini kollu u iffurmat it-triq li hemm illum. 
L-Istess ngħidu għal Triq l-Imdina: din kienet fuq naħa waħda, in-naħa ta' Ħal 
Qormi u kienet aktar dejqa. Dik tan-naħa tal-Ħandaq hi n-naħa l-ġdida . Il-bini ta' 
fejn kien hemm dik il-fabbrika tal-minerali ma kienx hemm. Kif qiegħed insemmi 
din it-triq. nixtieq ngħid li sa nofs is-snin 70 tas-seklu l-ieħor, ftit 'l fuq minn dik 
il-pompa tal-petrol li hemm illum, kien għad hemm il-fabbrika tal-ħalib tal-gvern 
qabel ma din ġiet trasferita għall-Ħamrun. Din kienet twaqqgħet u flokl1a telgħu 
dawk l-appartamenti tal-gvern. Fuq ix-Xaqliba tal-Ħandaq fejn illum hemm dawk 
il-fabbriki u nies tas-snajja' ma kien hemm xejn; kien hemm biss ir-Royal Naval 
School u xi rziezet. 

Il-progress ġera ħafna 
madwar il-knisja 
l-gdida ta' San Bastjan 
għax dawk l-inħawi 
kienu kollha raba' u 
ħlief it-tribuna b'xi 
karettun taħtha ma 
kontx tara. Anke 
Triq San Bartimew 'il 
ġewwa fuq in-naħa tax
xellug, qabel ma taqbad 
Triq l-Imdina, wara 

t-tribuna kien hemm dak il-bini antik li waqa' fis-snin 70 tas-seklu l-ieħor; dak il
bini kien kumpless ta' mt1azen ta' żmien il-kavallieri. Triq Manuel Dimech flimkien 
ma' dikir-roundabout li hemm illum u dik il-binja l-kbira fejn kien hemm il-fabbrika 
tal-birra fejn l-Erba' qaddisin, l-anqas kienu hemm. Dawn huma kompletament 
ġodda. Triq il-Belt Valletta min-naħa ta' fejn kienet il-fabbrika tal-għaġin kienet 
hemm, imma kienet aktar dejqa u l-anqas biss asfaltata. Anke jekk tidħol aktar 'il 
ġewwa lejn iċ-ċimiterju, it-triq kienet teżisti imma kienet idjaq u bla bini ħlief għal 
xi razzett jew tnejn. Dawk id-djar u l-bini kollu li hemm fl-istess triq fuq in-naħa tal
wied huma kollha ġodda. 

La qegħdin fi Triq il-Belt 
Valletta ngħidu li Triq il
Kanun kienet minn dejjem 
hemm u fija kien hemm biss 
dik il-binja sabiħa fejn illum 
hemm stabbiliment tal-pjanti. 
Mal-istess ħajt aktar ' l isfel 
kien hemm xi rziezet u b'hekk 
hi aktar magħrufa bħala Triq 
l-Irziezet. Mill-bqija f'din it
triq, faċċata ta' dan il-bini li 
semmejna, ma kien hemm 
xejn, u dawk it-toroq flimkien 
ma' dak il-bini li hemm f'tal-

Bajjada huma kollha ġodda. Il-pont li hemm illum u anke li kien hemm qablu fi 
Triq Correa, ma kienx hemm u biex taqsam kont trid tgħaddi minn fuq biċċa li 
kienet miksija bil-konkos u li kienu jgħidulha 'fuq is-siment'. Issa la wasalna f'din it
triq immorru fit-triq tewmija magħha li hi Triq il-Mitħna . Hawn wkoll sar progess 
kbir billi kien sar dak il-pont li kien hemm qabel (billi kienet twaqqgħet l-arkata li 
diġà semmejna) u li reġa' inbidel ma' dak li hemm illum biex jaqdi aħjar il-ħtiġijiet 
li maż-żmien ġab miegħu il-progess. U allura dak il-bini fuq in-naħa tax-xellug, 
jiġifieri Triq Għargħar u d-dawra ta' Triq il-Belt Valletta u għal Sqaq Għadira, ma 
kienx hemm. L-istess biex tasal sal-mitħna, ftit garaxxijiet fuq in-naħa tal-lemin inti 
u tiela' kien hemm u xejn aktar. U l-istess triq, aktar dejqa milli hi llum, li kienet 
tgħaddi minn fejn il-mitħna, kienet tibqa' tielgħa sa fejn kien magħruf b'salib it
toroq. 

Nerġgħu lura sa Triq l-Imdina: il-biċċa ta' isfel kienet dejqa u bla bini, u warajha 
kien kollu raba'.Il-Pont ta' Triq Ħal Luqa ma kienx hemm, u kont trid tuża l-arkata li 
għadha hemm sal-lum imma ma tintużax. Din l-arkata kienet komplementari mal
arkata li twaqqgħet fis-snin 60 tas-seklu l-ieħor li diġà semmejna aktar 'il fuq f'dan 
l-artiklu. Triq Patri Ġużepp Spiteri Fremond lanqas kienet tinfed min-naħa t'isfel 
bħalma hi lluin. It-toroq li qegħdin fi Triq il-Vitorja l-biċċa t'isfel, jiġifieri Triq Ġuże 
Muscat Azzopardi u Triq iż-Żinżel ma kinux jeżistu u Triq il-Ġdida (li ma qdiemet 
qatt) l-anqas kienet tinfed. Dan minħabba li Triq San Dwardu ma kinitx hemm. 
Anke dak il-bini kollu li hemm fi Triq l-Imdina l-parti t'isfel u dawk it-toroq ta' wara 
ma kinux jeżistu. Jista' jkun li ħallejt xi ħaġa barra, pero sa fejn naf jiena ppruvajt li 
ninkludi dak kollu li niftakar. 

Insomma naħseb li din id-darba tajna ħarsa madwarna ta' kif kienet din Il-Belt 
tagħna jew aħjar il-Belt Pinto u kif inbidlet minn wara it-tieni gwerra dinjija 1939-
1945, il-Belt li sawret nies kbar li għamlu ġieħ mhux biss lilhom infushom imma 

-, wkoll lilna li għexna ġo fiha. 

'.::> Nixtieq lil kull Qormi festa ta' San Ġorġ M. sabiħa u ta' sliem. 

~ ĦCIJI 1!5-Sur Go1ġ Sammut. 

